
Annotatsiya. Maqolada oliy ta’lim muassasalari (OTM) iqtisodiy barqarorligini kompleks 

baholash metodologiyasini takomillashtirish masalasi o‘rganilgan. Kompozit indikatorlar 

nazariyasi, moliyaviy tahlil, entropiya usuli va ierarxiyalar tahlili usuli asosida beshta sub-indeks 

hamda 15 ta ko‘rsatkichdan iborat baholash tizimi taklif etilgan. Vaznlarni kombinatsiyalash, uch 

zonali baholash shkalasi va sezgirlik tahlilini qamrab olgan olti bosqichli algoritm ishlab 

chiqilgan. 2024–2025-yillardagi budjet parametrlari va talabalar soni dinamikasi qiyoslangan; 

bir talabaga nisbatan hisoblangan indikativ ko‘rsatkichning cheklovlari izohlangan. Taklif etilgan 

metodologiya OTMlarning moliyaviy mustaqilligi, samaradorligi, to‘lov qobiliyati, daromadlari 

diversifikatsiyasi va rivojlanish salohiyatini uyg‘un baholashga xizmat qiladi. Metodologiya 

amaliy tanlanmada sinovdan o‘tkazilishi va chegaraviy qiymatlari empirik ma’lumotlar asosida 

aniqlashtirilishi lozim. 

Kalit so‘zlar: iqtisodiy barqarorlik, kompozit indeks, kompleks baholash, entropiya usuli, 

ierarxiyalar tahlili usuli, sezgirlik tahlili, oliy ta’lim muassasasi. 

 

СОВЕРШЕНСТВОВАНИЕ МЕТОДОЛОГИИ КОМПЛЕКСНОЙ ОЦЕНКИ 

ЭКОНОМИЧЕСКОЙ УСТОЙЧИВОСТИ ВЫСШИХ УЧЕБНЫХ ЗАВЕДЕНИЙ 

Аннотация. В статье рассматривается совершенствование методологии 

комплексной оценки экономической устойчивости высших образовательных организаций. 

На основе теории композитных индикаторов, финансового анализа, энтропийного метода 

и метода анализа иерархий предложена система из пяти субиндексов и 15 показателей. 

Разработан шестиэтапный алгоритм, предусматривающий комбинированное 

определение весов, трёхзонную шкалу и анализ чувствительности. Сопоставлены 

бюджетные параметры за 2024–2025 годы и динамика численности студентов; 

отмечены ограничения индикативного расчёта бюджетных средств на одного студента. 

Предлагаемая методология требует апробации на данных высших образовательных 

организаций и эмпирического уточнения пороговых значений. 

Ключевые слова: экономическая устойчивость, композитный индекс, комплексная 

оценка, энтропийный метод, метод анализа иерархий, анализ чувствительности. 

Abstract. This article examines improvements to the methodology for comprehensively 

assessing the economic sustainability of higher education institutions. Drawing on composite 

indicator theory, financial analysis, the entropy method and the analytic hierarchy process, it 

proposes an assessment system comprising five sub-indices and 15 indicators. A six-stage 

algorithm combines indicator weights, a three-zone classification and sensitivity analysis. Budget 

parameters for 2024–2025 are compared with changes in student enrolment, while the limitations 

of the indicative per-student budget ratio are clarified. The proposed methodology requires 

empirical validation using institutional data and calibration of its classification thresholds. 

Keywords: economic sustainability, composite index, comprehensive assessment, entropy 

method, analytic hierarchy process, sensitivity analysis. 

 

Kirish 
Oliy ta’lim muassasalarining (OTM) iqtisodiy barqarorligini baholash amaliyotida 

ko‘pincha alohida moliyaviy ko‘rsatkichlar, jumladan, smeta ijrosi, to‘lov-kontrakt tushumlari va 

budjetdan tashqari daromadlar hajmiga tayaniladi. Bunday yondashuv barqarorlikning ko‘p 

o‘lchovli xususiyatini to‘liq aks ettirmaydi. Jumladan, daromadi yuqori OTM ayrim 

moliyalashtirish manbalariga ortiqcha bog‘liq bo‘lishi, joriy majburiyatlarni qoplashda 

qiyinchilikka duch kelishi yoki rivojlanish uchun yetarli investitsiya resurslariga ega bo‘lmasligi 

mumkin. 

O‘zbekistonda mazkur masala oliy ta’limni moliyalashtirish tartibining yangilanishi bilan 

yanada dolzarb bo‘ldi. 2022-yildan bir qator davlat OTMlariga moliyaviy mustaqillik berildi [1], 

davlat buyurtmasi (davlat granti) bo‘yicha moliyalashtirish tartibi qayta ko‘rib chiqildi [2]. 2024-

yilgi budjet mo‘ljallarida Oliy ta’lim, fan va innovatsiyalar vazirligi uchun 6 130,3 mlrd so‘m [3], 

2025-yilgi hujjatlarda esa 6 280,0 mlrd so‘m ko‘zda tutilgan [4; 5]. Ushbu ko‘rsatkichlar OTMlar 

moliyaviy barqarorligini turli manbalar, xarajatlar va to‘lov qobiliyati bilan bog‘liq indikatorlar 

asosida baholash zarurligini ko‘rsatadi. 

Tadqiqot farazi shundan iboratki, OTM iqtisodiy barqarorligini baholashda moliyaviy 

mustaqillik, samaradorlik, to‘lov qobiliyati, daromadlar diversifikatsiyasi va rivojlanish 

salohiyatini qamrab oluvchi kompozit indeksdan foydalanish, statistik ma’lumotlarga asoslangan 

va ekspert vaznlarini uyg‘unlashtirish hamda natijalar sezgirligini tekshirish alohida 

ko‘rsatkichlarga asoslangan baholashdan ko‘ra to‘liqroq tahliliy axborot beradi. 

 

Mavzuga oid adabiyotlar sharhi 
Moliyaviy barqarorlikni baholashning dastlabki tizimli yondashuvlari korporativ sektorda 

shakllangan. W. Beaver moliyaviy koeffitsiyentlar yordamida korxonalar muvaffaqiyatsizligini 

oldindan baholash imkoniyatini tadqiq etgan [7]. E. Altman esa moliyaviy koeffitsiyentlarni 

diskriminant tahlil asosida yagona Z-ko‘rsatkichga birlashtirgan [8]. Notijorat OTMlarning 

faoliyat maqsadi tijorat korxonalaridan farq qiladi: H. Bowen oliy ta’lim xarajatlarini 

tushuntirishda muassasalarning mavjud resurslarni sarflashga moyilligini ta’riflagan [9]. D. B. 

Johnstone oliy ta’lim xarajatlarini davlat, talabalar va oilalar o‘rtasida taqsimlash masalasini 

yoritgan [10]. Yevropa universitetlari assotsiatsiyasi esa universitetlarning moliyaviy 

avtonomiyasini qiyosiy baholash mezonlarini ishlab chiqqan [11]. 

Kompozit indikatorlarni shakllantirishning nazariy va amaliy qoidalari Iqtisodiy hamkorlik 

va taraqqiyot tashkiloti (OECD) hamda Yevropa Komissiyasining Qo‘shma tadqiqot markazi 

(JRC) qo‘llanmasida tizimlashtirilgan. Unda ko‘rsatkichlarni tanlash, normallashtirish, vaznlash, 

agregatsiya qilish va sezgirlik tahlilini o‘tkazish alohida metodologik bosqichlar sifatida yoritilgan 

[12]. T. Saaty ierarxiyalar tahlili usulini (AHP) ishlab chiqqan [13]. M. Zeleny ko‘p mezonli qaror 

qabul qilish usullarini, shu jumladan obyektiv vaznlash bilan bog‘liq yondashuvlarni ko‘rib 

chiqqan [14]. A. Saltelli va hammualliflar modellar natijalarining parametrlar hamda usul 

tanloviga sezgirligini baholashni asoslagan [15]. 

Mavjud adabiyotlarda kompozit indikatorlar va oliy ta’lim moliyasini baholashga oid turli 

yondashuvlar ishlab chiqilgan. Biroq ularni O‘zbekiston OTMlarining moliyaviy hisoboti 

xususiyatlariga moslashtirish, ko‘rsatkichlar o‘rtasidagi bog‘liqlikni inobatga olish va yakuniy 

natijalarning tanlangan vaznlarga sezgirligini tekshirish masalalari qo‘shimcha tadqiqotni talab 

etadi. 

 

Tadqiqot metodologiyasi 
Tadqiqotning metodologik asosi OECD–JRC kompozit indikatorlar qo‘llanmasi [12] hamda 

moliyaviy tahlil va universitet avtonomiyasiga oid tadqiqotlardir [7; 8; 11]. Ko‘rsatkichlar 

rag‘batlantiruvchi (stimulyator) va cheklovchi (destimulyator) turlarga ajratiladi. Min–max 

normallashtirishda stimulyator uchun xᵢⱼ = (aᵢⱼ − min aⱼ)/(max aⱼ − min aⱼ), destimulyator uchun xᵢⱼ 

= (max aⱼ − aᵢⱼ)/(max aⱼ − min aⱼ) formulasi qo‘llanadi. Entropiya usulida eⱼ = −(1/ln n)·Σᵢ pᵢⱼ ln pᵢⱼ, 

wⱼᵉⁿᵗ = (1 − eⱼ)/Σⱼ(1 − eⱼ), bunda pᵢⱼ = xᵢⱼ/Σᵢ xᵢⱼ [14]. Ekspert vaznlari ierarxiyalar tahlili usulida 

aniqlanadi [13]; yakuniy vazn wⱼ = θ·wⱼᵉⁿᵗ + (1 − θ)·wⱼᴬᴴᴾ, 0 ≤ θ ≤ 1, shaklida hisoblanadi. Integral 

indeks I = Σₖ Wₖ·Sₖ, bunda Sₖ – k-sub-indeks, Wₖ – uning vazni va ΣₖWₖ = 1. Normallashtirish 

oralig‘i nolga teng bo‘lgan, barcha kuzatuvlar nolga teng kelgan yoki dastlabki maxraj nol bo‘lgan 

holatlar uchun alohida ishlov berish qoidasi belgilanishi zarur. Keltirilgan formulalar taklif 

etilayotgan baholash tartibini ifodalaydi; maqolada OTMlar kesimida hisoblangan indeks 

qiymatlari taqdim etilmagan. 

Kontekstual tahlilda 2024-yilgi budjet parametrlari [3], 2025-yil uchun Davlat budjeti 

to‘g‘risidagi qonun [4], ushbu qonun ijrosiga oid PQ-455-son qarordagi 2026–2027-yillarga 

mo‘ljallangan prognozlar [5] va Milliy statistika qo‘mitasining talabalar soni bo‘yicha rasmiy 

ma’lumotlari [6] asos qilib olindi. Aniqlashtirilgan budjet qiymatlari esa muallif tomonidan 

keltirilgan hisob-kitoblar sifatida tahlil qilindi. 

 

Tahlil va natijalar muhokamasi 
OTMlar iqtisodiy barqarorligini kompleks baholash zarurati moliyalashtirish manbalari va 

rejalashtirilgan mablag‘larning yil davomida o‘zgarishi bilan ham bog‘liq (1-rasm). 

 
1-rasm. Oliy ta’lim, fan va innovatsiyalar vazirligi budjet mablag‘lari, mlrd so‘m 

Manba: 2024-yilgi PQ-422-son [3] va 2025-yilgi PQ-455-son [5] qarorlar, 2025-yil uchun 

Davlat budjeti to‘g‘risidagi qonun [4] asosida muallif ishlanmasi. 2024–2025-yillar uchun yil 

davomida aniqlashtirilgan deb ko‘rsatilgan 5 712,4 va 6 110,0 mlrd so‘mlik qiymatlar muallif 

hisob-kitoblari bo‘lib, ularning tegishli birlamchi hujjatlar bilan tasdiqlanishi talab etiladi. 2026–

2027-yil qiymatlari 2024-yil dekabrdagi qarorda berilgan prognoz mo‘ljallaridir. 

Muallif taqdim etgan hisob-kitoblarga ko‘ra, 2024-yilda vazirlik uchun dastlab nazarda 

tutilgan 6 130,3 mlrd so‘mlik mablag‘ 5 712,4 mlrd so‘mga (6,8 foizga), 2025-yilda esa 6 280,0 

mlrd so‘m 6 110,0 mlrd so‘mga (2,7 foizga) kamaygan. Boshlang‘ich budjet miqdorlari huquqiy 



 “Moliyaviy texnologiyalar” ilmiy elektron jurnali                     
 

 “Moliyaviy texnologiyalar” ilmiy elektron jurnali           5-son     2026-yil    76 

ISSN: 2181-3965 

VOLUME 5 

hujjatlar bilan tasdiqlangan [3; 4; 5], ammo yil davomida aniqlashtirilgan mazkur ikki qiymatni 

mustaqil tasdiqlovchi hujjatlar maqolaga ilova qilinmagan. Milliy statistika qo‘mitasining 

ma’lumotlariga ko‘ra, 2024/2025-o‘quv yili boshida talabalar soni 1 432,8 ming, 2025/2026-o‘quv 

yili boshida 1 535,0 ming nafarni tashkil etgan [6]. Yuqoridagi aniqlashtirilgan summalarni 

mamlakat bo‘yicha jami talabalar soniga bo‘lish natijasida mos ravishda taxminan 3,99 mln va 

3,98 mln so‘mlik indikativ nisbat hosil bo‘ladi. Biroq vazirlik budjeti faqat OTMlarni emas, ilm-

fan va boshqa yo‘nalishlarni ham qamrab oladi; talabalar soniga esa nodavlat OTMlar kontingenti 

ham kiradi. Shu sababli ushbu nisbatni bir talabaga amalda sarflangan davlat xarajati deb talqin 

qilish mumkin emas. PQ-455-son qarorda 2026–2027-yillar uchun nazarda tutilgan 6 719,6 va 7 

189,9 mlrd so‘mlik prognozlar oldingi yilga nisbatan taxminan 7,0 foiz o‘sishni bildiradi [5]; ular 

tegishli yillardagi haqiqiy ijro summalarini anglatmaydi. Mazkur holatlar OTMlar moliyaviy 

barqarorligini turli manbalar va ko‘rsatkichlar asosida kuzatish muhimligini ko‘rsatadi. 

Tahlil asosida besh sub-indeks va 15 ko‘rsatkichdan iborat tizim taklif etildi (1-jadval). 

1-jadval 

OTM iqtisodiy barqarorligini kompleks baholash ko‘rsatkichlari tizimi 

Sub-indeks Ko‘rsatkich Hisoblash formulasi Turi 

S1. Moliyaviy 

mustaqillik 

o‘z daromadlari ulushi 
budjetdan tashqari daromad / 

jami daromad 
S 

budjetga bog‘liqlik 
budjet mablag‘lari / jami 

daromad 
D 

qarz yuklamasi majburiyatlar / jami aktivlar D 

S2. 

Samaradorlik 

daromad–xarajat nisbati jami daromad / jami xarajat S 

bir talabaga xarajat joriy xarajatlar / talabalar soni D 

ma’muriy xarajatlar ulushi 
ma’muriy xarajatlar / jami 

xarajat 
D 

S3. To‘lov 

qobiliyati 

joriy likvidlik 
joriy aktivlar / joriy 

majburiyatlar 
S 

debitorlik qarzi ulushi 
kontrakt bo‘yicha qarzlar / 

kontrakt daromadi 
D 

zaxira mablag‘lar muddati pul mablag‘lari / oylik xarajat S 

S4. Daromad 

diversifikatsiyasi 

Xerfindal–Xirshman indeksi Σ (daromad manbai ulushi)² D 

xalqaro daromad ulushi 

xorijlik talabalar va xalqaro 

grantlardan daromad / jami 

daromad 

S 

ilmiy va xizmatlar daromadi 
ilmiy loyihalar va xizmatlar 

daromadi / jami daromad 
S 

S5. Rivojlanish 

salohiyati 

daromad o‘sishi (Rt − Rt−1) / Rt−1 S 

investitsiya ulushi 
kapital qo‘yilmalar / jami 

xarajat 
S 

talabalar soni dinamikasi (Nt − Nt−1) / Nt−1 S 

Manba: muallif tomonidan moliyaviy tahlil, universitet avtonomiyasi va kompozit indikatorlar 

metodologiyasi [7; 8; 11; 12] asosida ishlab chiqilgan. S – stimulyator; D – destimulyator. 

Taklif etilgan ko‘rsatkichlar tizimining o‘ziga xosligi uch jihatda namoyon bo‘ladi. 

Birinchidan, moliyalashtirish manbalari konsentratsiyasi Xerfindal–Xirshman indeksi yordamida 

o‘lchanadi. Ikkinchidan, ko‘rsatkichlarning rag‘batlantiruvchi va cheklovchi xususiyatlari 

normallashtirishda hisobga olinadi. Uchinchidan, rivojlanish salohiyati mavjud moliyaviy holat 

bilan bir qatorda kelgusi davrdagi imkoniyatlarni ham baholashga xizmat qiladi. Shu bilan birga, 

o‘z daromadlari ulushi va budjetga bog‘liqlik kabi o‘zaro kuchli bog‘langan indikatorlar yakuniy 

indeksda bir holatning ikki marta hisoblanishiga olib kelmasligi tekshirilishi kerak. Bir talabaga 

xarajat miqdori esa ta’lim sifati va natijalaridan ajratilgan holda samaradorlikning yagona mezoni 

sifatida talqin qilinmaydi. 

Vaznlash kompozit indeksning eng munozarali bosqichi hisoblanadi. Asosiy usullar 2-

jadvalda qiyoslangan. 

2-jadval 

Kompozit indeks uchun vaznlash usullarining qiyosiy tavsifi 

Usul Afzalliklari Kamchiliklari 
Qo‘llash 

tavsiyasi 

Teng vaznlar sodda, shaffof 

ko‘rsatkichlar 

ahamiyatidagi farqni 

hisobga olmaydi 

faqat taqqoslash 

uchun 

Ierarxiyalar tahlili 

(AHP) 

boshqaruv 

ustuvorliklarini aks 

ettiradi, izchillik 

tekshiriladi 

ekspertlar subyektivligi 

strategik 

ustuvorliklarni 

hisobga olishda 

Entropiya usuli 
ma’lumotlardan 

obyektiv kelib chiqadi 

o‘zgaruvchanligi yuqori 

ko‘rsatkichga ortiqcha 

vazn berishi mumkin 

obyektiv 

komponent 

sifatida 

Bosh komponentlar 

usuli (PCA) 

korrelyatsiyalangan 

ko‘rsatkichlarni 

birlashtiradi 

kichik tanlanmada 

beqaror, iqtisodiy talqini 

qiyin 

kuzatuvlar soni 

yetarli bo‘lganda 

Kombinatsiyalangan 

(entropiya + AHP) 

obyektiv va subyektiv 

yondashuvlar 

muvozanati 

θ parametrini asoslash 

talab etiladi 

asosiy usul 

sifatida tavsiya 

etiladi 

Manba: muallif tomonidan OECD–JRC qo‘llanmasi va ko‘p mezonli baholash usullariga 

oid tadqiqotlar [12–14] asosida tuzilgan. 

Kombinatsiyalangan vaznlash ikki turdagi cheklovni muvozanatlashtirishga qaratilgan: 

faqat ekspert vaznlari subyektivlikka, faqat entropiya vaznlari esa iqtisodiy ahamiyati cheklangan, 

biroq statistik o‘zgaruvchanligi yuqori ko‘rsatkichlarga ortiqcha vazn berilishiga sabab bo‘lishi 

mumkin. Shu bois θ = 0,5 bazaviy qiymat sifatida taklif qilinadi; sezgirlik tahlilida θ = 0,3–0,7 

oralig‘i sinovdan o‘tkazilishi nazarda tutiladi. Mazkur qiymatlar hozircha muallifning metodik 

taklifi bo‘lib, empirik ustunligi alohida baholanishi zarur. 

Metodologiya olti bosqichli algoritm sifatida tizimlashtirildi (2-rasm). 

 
2-rasm. OTM iqtisodiy barqarorligini kompleks baholash algoritmi 

Manba: muallif tomonidan OECD–JRC metodologik qo‘llanmasi [12] asosida ishlab 

chiqilgan. 

Taklif etilgan integral indeks 0 dan 1 gacha bo‘lgan shkalada uch zonaga ajratiladi: I ≥ 0,65 

– barqaror zona; 0,40 ≤ I < 0,65 – xavf zonasi; I < 0,40 – inqiroz zonasi. Chegaralar muallifning 

dastlabki taklifi bo‘lib, ularni OTMlarning real moliyaviy ma’lumotlari va taqsimot kvantillari 

asosida tekshirish lozim. Algoritmning oltinchi bosqichi – sezgirlik tahlili [15] – normallashtirish 

usuli, vaznlashdagi θ parametri va agregatsiya qoidasi o‘zgarganda reyting hamda zonalar qanday 

o‘zgarishini baholashni nazarda tutadi. Agar OTM bir xil ma’lumotlar bilan turli usullarda har xil 

zonaga tushsa, natija usulga sezgir deb belgilanadi va qo‘shimcha tahlil o‘tkaziladi. 

Metodologiyaning afzalliklari nazariy jihatdan asoslangan, biroq mazkur maqolada uning empirik 

validatsiyasi amalga oshirilmagan. 

Tadqiqotning cheklovlari. Mazkur maqolada besh sub-indeksli integral indeksning metodik 

tuzilishi taklif qilingan, biroq alohida OTMlar bo‘yicha to‘liq boshlang‘ich kuzatuvlar, ekspert 

baholari matritsasi va empirik reytinglar berilmagan. Bundan tashqari, 2024–2025-yillar uchun 

muallif keltirgan aniqlashtirilgan budjet summalarini tasdiqlovchi birlamchi hujjatlar ilova 

qilinmagan. Natijalarni amaliyotga tatbiq etishdan oldin ma’lumotlarning taqqoslanuvchanligini, 

vaznlar izchilligini va indeksning alternativ normallashtirish usullariga sezgirligini tekshirish 

zarur. 

 

Xulosa va takliflar 
Tadqiqot natijasida OTMlar iqtisodiy barqarorligini kompleks baholash uchun beshta sub-

indeks va 15 ta ko‘rsatkichdan iborat metodologik tizim, entropiya hamda ekspert vaznlarini 

birlashtiruvchi tartib, uch zonali shkala va sezgirlik tahlilini o‘z ichiga oluvchi olti bosqichli 

algoritm taklif etildi. 2024–2025-yillar budjet parametrlari hamda talabalar soni haqidagi rasmiy 

ma’lumotlar OTM moliyaviy barqarorligini bitta ko‘rsatkich bilan baholash yetarli emasligini 

ko‘rsatadi. Taklif etilgan indeksning amaliy samaradorligi esa real OTM ma’lumotlari asosida 

alohida tekshirilishi lozim. 

Takliflar: 

1) Moliyaviy mustaqil OTMlar uchun taklif etilgan ko‘rsatkichlar tizimini yillik moliyaviy 

hisobotning majburiy tahliliy ilovasi sifatida joriy etish. 

2) Daromad diversifikatsiyasini Herfindahl–Hirschman indeksi orqali monitoring qilish va 

budjetga bog‘liqlik yuqori bo‘lgan OTMlar uchun diversifikatsiya rejalarini talab qilish. 

3) Kompozit indeks natijalarini e’lon qilishda vazn va usul tanloviga sezgirlik tahlili 

natijalarini majburiy keltirish. 

4) Oliy ta’lim, fan va innovatsiyalar vazirligi tomonidan OTMlar moliyaviy ko‘rsatkichlarini 

yagona shaklda yig‘ish va chegaraviy zonalarni real taqsimot asosida har yili aniqlashtirish. 

